HOTUBA YA MHESHIMIWA KASSIM MAJALIWA MAJALIWA (MB.), WAZIRI MKUU WA JAMHURI YA MUUNGANO WA TANZANIA WAKATI WA KILELE CHA MAADHIMISHO YA SIKU YA UKIMWI DUNIANI, KATIKA VIWANJA VYA SEKONDARI YA MOROGORO

MKOANI MOROGORO TAREHE 01 DESEMBA, 2023,

· Mheshimiwa Jenista Joakim Mhagama (Mb.), Waziri wa Nchi, Ofisi ya Waziri Mkuu (Sera, Bunge na Uratibu);

· Mheshimiwa Boniface Simbachawene (Mb.), Waziri wa Nchi – Ofisi ya Rais, Menejimenti ya Utumishi wa Umma na Utawala Bora;
· Mheshimiwa Prof. Joyce Lazaro Ndalichako, Waziri wa Nchi, Ofisi ya Waziri Mkuu (Kazi, Vijana, Ajira na Wenye Ulemavu);
· Mheshimiwa Ummy Ally Mwalimu (Mb.), Waziri wa Afya;

· Mheshimiwa Mohamed Omary Mchangerwa (Mb.), Waziri wa Nchi – Ofisi ya Rais, TAMISEMI;

· Mheshimiwa Dkt. Dorothy Gwajima (MB), Waziri Wa Afya, Maendeleo ya Jamii, Jinsia, Wazee na Watoto; 

· Mheshimiwa Adam Kighoma Malima Mkuu wa Mkoa Mwenyeji pamoja na Waheshimiwa Wakuu wa Mikoa waliopo;

· Mheshimiwa Hamad Chande (Mb.), Naibu Waziri, Wizara ya Fedha;

· Dkt. Jim James Yonazi, Katibu Mkuu, Ofisi ya Waziri Mkuu (Sera, Bunge na Uratibu) pamoja na Makatibu Wakuu mliopo;

· Naibu Makatibu Wakuu mlioko hapa;

· Dkt. Jerome Kamwela, Kaimu Mkurugenzi Mtendaji wa Tume ya Kudhibiti UKIMWI Tanzania;

· Mheshimiwa Stanslaus Nyongo (Mb), Mwenyekiti wa Kamati ya Kudumu ya Bunge ya Afya na Masuala ya UKIMWI; 

· Wajumbe wa Kamati Kamati ya Kudumu ya Bunge ya Afya na Masuala ya UKIMWI;

· Mheshimiwa Mohamed Abdulaziz Abood Mbunge mwenyeji wa Morogoro mjini, pamoja na Waheshimiwa Wabunge wote mliopo;

· Dkt. Martin Oditii, Mwakilishi wa DPG- Aids

· Waheshimiwa Mabalozi;

· Wakuu wa Mashirika ya Umoja wa Mataifa;

· Wadau wa Maendeleo;

· Ndugu Leticia Morris, Mwenyekiti wa Baraza la Watu Wanaoishi na Virusi vya UKIMWI;

· Waheshimiwa Viongozi wa Vyama vya Siasa;

· Viongozi wa Dini;

· Viongozi wa kimila;

· Wageni waalikwa;

· Wanahabari,

· Mabibi na Mabwana;

Bwana Yesu Asifiwe!

Tumsifu Yesu Kristu!

Asalaam Aleykum!
Jamhuri ya Muungano wa Tanzania!
Ndugu wananchi, awali ya yote, ninamshukuru Mwenyezi Mungu mwingi wa rehema kwa kuendelea kutujalia afya njema na kutuwezesha kushiriki katika maadhimisho ya siku ya leo. 

Pili, ninampongeza sana Mheshimiwa Jenista Joakim Mhagama (Mb.), Waziri wa Nchi, Ofisi ya Waziri Mkuu, Sera, Bunge na Uratibu kwa kuratibu vema maadhimisho haya. Ninatambua umefanya kazi kubwa kuanzia hatua za awali hadi kufikia leo siku ya Kilele.

Tatu, ninawapongeza pia  Dkt. Jim Yonazi Katibu Mkuu, Ofisi ya Waziri Mkuu, Sera, Bunge na Uratibu, Dkt. Jerome Kamwela Kaimu Mkurugenzi Mkuu Tume ya Kudhibiti UKIMWI Tanzania pamoja na maafisa waandamizi wote walioshiriki kwa  namna moja au nyingine katika kufanikisha maadhimisho ya siku ya UKIMWI duniani mwaka 2023.  

Nne, ninatoa pongezi za dhati kwa Mheshimiwa Adam Malima, Mkuu wa Mkoa wa Morogoro pamoja  uongozi wote wa Mkoa kwa kukubali kuwa wenyeji wa Maadhimisho haya na wa ushirikiano na timu ya maandslizi hadi kufikia siku ya leo.  

Kipekee, ninawapongeza sana wadau na wananchi wote kwa kujitokeza kwa wingi katika  Maadhimisho  haya kwani  Ushiriki wenu ni wa muhimu sana kutokana na ukweli kwamba  ninyi ni wadau muhimu katika mapambano dhidi maambukizi ya VVU na UKIMWI.  Mipango yote ya Serikali pamoja na afua zinazotekelezwa mafanikio yake yanategemea sana ushiriki wa wananchi. Hongereni sana kwa kuyapa kipaumbele Maadhimisho haya, na hii ni dalili nzuri kuwa tuko pamoja katika mapambano dhidi ya UKIMWI.

SALAMU ZA VIONGOZI WAKUU WA NCHI

Ndugu Wananchi, kabla sijaendelea na hotuba yangu naomba pokeeni salamu zenu maalum kutoka kwa Mheshimiwa Dkt. Samia Suluhu Hassan, Rais  wa Jamhuri ya Muungano wa Tanzania. Mheshimiwa Rais ambaye pamoja na salamu  anawapongeza sana wananchi wote kwa ushirikiano mnaoutoa katika kutekeleza afua za  mapambano dhidi ya VVU na UKIMWI na kusisitiza ushiriki wa kila mmoja wetu katika harakati za kutokomeza UKIMWI. 
Vilevile, naomba mpokee salamu zenu za heri kutoka kwa Mheshimiwa Dkt. Philip Isdor Mpango, Makamu wa Rais  wa Jamhuri ya Muungano wa Tanzania
KAULIMBIU YA MAADHIMISHO YA SIKU YA UKIMWI

Ndugu Wananchi, nimefurahishwa sana na kaulimbiu  ya Maadhimisho ya mwaka wa 2023 isemayo “Jamii Iongoze Kutokomeza UKIMWI”. Hii ni kutokana na  msisitizo uliowekwa katika umuhimu wa kutoa nafasi kwa jamii kushika hatamu ya mapambano ya  kutokomeza UKIMWI. 

Kaulimbiu hii pia ni wito kwa asasi za kiraia zinazoshirikisha makundi ya kijamii kama vile watu wanaoishi na VVU, walio kwenye hatari ya kupata maambukizi au walioathiriwa na UKIMWI, kuwa mstari wa mbele kwenye mwitikio wa UKIMWI nchini. 

Licha ya hayo, kaulimbiu hii inaweka msisitizo kwa wadau wote kuongeza ushirikiano na asasi za kiraia ili zipate fursa ya kuunganisha na kuhamasisha watu kupitia huduma za afya ya jamii, kufanya ubunifu, kujenga uaminifu, kufanya ufuatiliaji wa utekelezaji wa sera, afua za huduma mbalimbali na kusimamia uwajibikaji.
Ndugu Wananchi, katika kutekeleza kwa vitendo kaulimbiu hii, Maadhimisho ya Siku ya UKIMWI Duniani kwa mwaka 2023 yanatumika kuhamasisha jamii kupitia asasi za kiraia kuwa mstari wa mbele kuongoza mwitikio kwa ajili ya kutokomeza UKIMWI na kusisitiza kuwa asasi za kiraia ziwe kitovu kwenye kuweka mipango, kutekeleza na kufanya ufuatiliaji na tathmini wa afua mbalimbali za VVU na UKIMWI. 

Ndugu Wananchi, ni ukweli usiopingika kuwa moja ya changamoto iliyopo katika mapambano dhidi ya UKIMWI ni jamii kutokuwa na ushiriki wa kutosha kwenye kuongoza mwitikio wa UKIMWI nchini. Changamoto hii inachangiwa na upungufu wa rasilimali mbalimbali ikiwemo fedha, utaalamu na uwepo wa mazingira magumu ya mwendelezo wa huduma za kinga na tiba dhidi ya VVU. 

Hivyo basi, kauIimbiu hii ni msisitizo wa kuondoa vikwazo hivyo ili jamii iendelee kutoa mchango kwenye mwitikio wa kupambana ns UKIMWI nchini. Wadau wote waunganishe nguvu za pamoja kuiwezesha jamii kushiriki kikamilifu. Katika hili niwahakikishie kwamba, Serikali ya awamu ya Sita inayoongozwa na Dkt. Samia Suluhu Hassan, Rais wa Jamhuri ya Muungano wa Tanzania inaunga na itaendelea kuunga mkono juhudi zinazofanywa na asasi za kiraia. 
Ndugu Wananchi, nitoe wito kwa kila mmoja wetu ikiwemo mwananchi mmoja mmoja, taasisi na asasi mbalimbali kuiishi kaulimbiu hii. Tutumie vizuri kaulimbiu hii kufikisha ujumbe kwa jamii kuhusu haja ya jamii kushiriki kikamilifu kuanzia katika upangaji mikakati na utekelezaji wa afua mbalimbali za kudhibiti UKIMWI.

MADHUMUNI YA MAADHIMISHO YA SIKU YA UKIMWI DUNIANI MWAKA 2023

Ndugu Wananchi, tangu mwaka 2001, nchi yetu imekuwa ikiungana na mataifa mengine kuadhimisha siku ya UKIMWI duniani. Hapa nchini, madhimisho hayo yamekuwa yakifanyika kitaifa katika moja ya mikoa yetu. Maadhimisho haya, kwa mwaka huu yamefanyika kitaifa hapa Mkoani Morogoro.
Ndugu Wananchi, madhumuni ya Maadhimisho haya ni kuitaka jamii nzima kutumia tarehe mosi disemba ya kila mwaka kuwa na tafakuri ya pamoja kuhusu harakati zote za mapambano dhidi ya UKIMWI. Hii pia ni fursa kwetu  ya kufanya tathmini ya tulikotoka, tulipo na tunakoelekea. Pia ni fursa ya kujipanga upya kwa kubuni mikakati ya kutokomeza maambukizi mapya ya VVU na UKIMWI.
Na kwa mujibu wa kaulimbiu ya Maadhimisho ya mwaka huu, hii ni siku ya kutafakari namna gani  Serikali, wananchi na wadau wote watashiriki katika kuifanya jamii iwe kinara katika kupanga mikakati mipya na endelevu ya mapambano dhidi ya VVU na UKIMWI, kutokomeza  unyanyapaa na kutokomeza vifo vitokanavyo na UKIMWI.

Ndugu Wananchi,  kama ilivyo ada siku hii pia ni ya kuwakumbuka wenzetu waliopoteza maisha yao kutokana na UKIMWI. Vilevile, ni siku ya kuwafariji waathirika wa janga hili wakiwemo watoto yatima waliofiwa na wazazi kutokana na UKIMWI.  

Aidha, siku ya leo  ni mahususi kwa ajili ya kuongeza hamasa katika kutoa elimu kuhusu masuala yote yanayohusu VVU na UKIMWI. Katika hili ninawapongeza sana wadau wote kwani nimefahamishwa kuwa katika kipindi cha wiki nzima cha maadhimisho haya tangu kufunguliwa kwake rasmi na Mheshimiwa Mkuu wa Mkoa wa Morogoro tarehe 24 Novemba, 2023, wananchi wameweza kupata huduma mbalimbali zikiwemo upimaji wa hiari wa VVU na magonjwa sugu yasiyoambukiza. 

Ndugu Wananchi, nirudie kuwapongeza sana wadau wote walioshiriki  na kuwezesha utoaji wa huduma kuhusu VVU na UKIMWI katika kipindi hiki cha wiki nzima. Mmefanya kazi nzuri sana msichoke kuwahudumia Watanzania, endeleeni kuweka mazingira mepesi ya upatikanaji wa huduma hizo ili  jamii iwe na afya bora na kushiriki kikamilifu katika  shughuli za ujenzi wa Taifa.

JITIHADA ZA SERIKALI KATIKA MAPAMBANO DHIDI YA VVU NA UKIMWI
Ndugu Wananchi, Serikali wakati wote imeendelea kutekeleza azma yake ya kuweka mazingira wezeshi ili kuhakikisha kila mdau anatimiza wajibu wake kwenye eneo lake la kazi. Katika kutekeleza azma hiyo imekuwa ikifanya jitihada mbalimbali ikiwemo zifuatazo:-

Kuimarisha Upatikanaji wa Huduma za Afya kwa Wananchi

Moja ya jitihada zinazofanywa na Serikali ni pamoja na kuhakikisha kuwa miundombinu, vitendea kazi na vifaa tiba vinaendelea kupatikana kwenye afya ya jamii. Katika kutekeleza hilo Serikali imeendelea kukarabati na kujenga miundombinu ya hospitali, vituo vya afya na zahanati. Pia, imeendelea kutoa fedha kwa ajili ya kuhakikisha upatikanaji wa vifaa tiba na vitendanishi katika vituo vyote vya kutolea huduma za afya kote nchini. Lengo ni kuhakikisha kuwa huduma za VVU na UKIMWI pamoja na huduma za afya kwa ujumla zinatolewa kwa kuzingatia viwango vya kitaifa na kimataifa. 

Ndugu Wananchi, uwepo wa ARVs, vitendanishi na mipira ya kiume kwenye vituo vya afya na jamii ni jambo la muhimu sana ili kufikia malengo ya kumaliza tatizo la UKIMWI ifikapo 2030. Hivyo basi watendaji wa vituo vya kutolea huduma za afya watoe taarifa kuhusu upungufu au kukosekana kwa bidhaa hizo mapema kwenye ngazi husika ili zifanyiwe kazi haraka iwezekanavyo. 

Kusambaza huduma za VVU na UKIMWI
Ndugu Wananchi, katika hatua nyingine, Serikali kwa kushirikiana na wadau imekuwa ikisambaza huduma za VVU na UKIMWI kwenye vituo vya afya hadi nyumbani mwa wahitaji. Mimi ni Balozi wa Wanaume kujua hali zao katika mapambano dhidi ya UKIMWI, ninafahamu changamoto iliyopo kwa wanaume kufikiwa na huduma za VVU na UKIMWI. Ninatoa wito kwa Wizara ya Afya kuendelea kubuni namna bora ya kuwahamasisha wanaume kupima Afya zao na kupata huduma za tiba mara watakapobainika kuwa na maambukizi. Wataalamu wetu tusaidieni kubuni mbinu na njia nyepesi na rahisi ya kupima VVU, ikiwezekana nayo iwafikie wahitaji nyumbani.

Kampeni Mbalimbali

Ndugu Wananchi, kampeni zilizoanzishwa na kuendelea kufanyika ni hatua nzuri ya kupongezwa. Nami niko tayari kuendelea kuwa Balozi wa Kuhamasisha wanaume kupima Afya zao.  Viongozi wenzangu, tunapoelekea kwenye uchaguzi wa Serikali za mitaa mwaka 2024, ninaomba tutumie fursa hiyo kufikisha ujumbe kwa wananchi kuhusu tahadhari dhidi ya VVU na UKIMWI. 

Kufanya Utafiti wa Viashiria vya UKIMWI

Ndugu Wananchi, katika hatua nyingine, Serikali iliamua kufanya utafiti kwa lengo la kujua hali ya sasa ya VVU na UKIMWI ilivyo hapa nchini. Matokeo ya awali ya utafiti huo ambao pia nitayazindua hivi punde, yameonesha kuwa nchi yetu imepata mafanikio makubwa katika mapambano dhidi ya UKIMWI.
Utafiti huo unaotambulika kama utafiti wa viashiria vya UKIMWI kwa mwaka 2022/2023 unapima matokeo ya mwitikio wa kitaifa wa UKIMWI nchini miongoni mwa watu wazima wenye umri wa kuanzia miaka 15. Lengo ni kukadiria kiwango cha maambukizi mapya ya VVU, ushamiri wa VVU, ufubazaji wa VVU kwa Watu wanaoishi na VVU na utumiaji wa dawa kitaifa na kimikoa.  

Ndugu Wananchi, kwa mujibu wa utafiti huo, taarifa za awali zinaonesha kuwa watu wanaoishi na VVU (kiwango cha ushamiri) wenye umri zaidi ya miaka 15 ni asilimia 4.4.  Kati ya hao asilimia 4.5 ni wa upande wa Tanzania bara na asilimia 0.4. ni wa upande wa Zanzibar. Aidha, kwa kigezo cha jinsia wanawake ni asilimia 5.6 ikilinganishwa na wanaume ambao ni asilimia 3.0. Kwa kuzingatia kigezo cha makazi, maeneo ya mjini ni asilimia 5 na vijijini ni asilimia 4.  

Ndugu Wananchi, utafiti huo umebaini kwamba, maambukizi mapya miongoni mwa watu wazima zaidi ya miaka 15 yanaendelea kupungua kutoka watu 72,000 waliokuwepo mwaka 2016/2017 hadi watu 60,000 kwa mwaka 2022/2023. Hii ni sawa upungufu wa asilimia 0.18 ambapo asilimia 0.24 ni wanawake na asilimia 0.11 ni wanaume.  

Vilevile, utafiti umebaini kuwa kiwango cha kufubaza VVU kimeendelea kukua ambapo kwa sasa ni wastani wa asilimia 78 ambapo kwa upande wa wanawake kiwango kimekua kwa asilimia 80.9 na wanaume asilimia 72.2 ikilinganishwa na asilimia 52 iliyokuwepo kulingana na utafiti wa mwaka 2016/2017. Kiashiria hiki ni muhimu kwa sababu mtu anapokuwa amefubaza VVU anakuwa na afya njema na hatasumbuliwa na UKIMWI pamoja na magonjwa nyemelezi. Pia anapofikia kiwango ambacho virusi havionekani maabara, basi hataweza kuambukiza VVU kwa wengine.

Ndugu Wananchi, utafiti pia umeonesha kuwa, kiwango cha ushamiri wa VVU kwa umri kuanzia miaka 15 na zaidi kwa mikoa ya Tanzania bara kinaanzia asilimia 1.7 kwa Mkoa wa Kigoma hadi kufikia asilimia 12.7 kwa Mikoa ya Njombe, Mbeya na Iringa. Mkoa wa Njombe una viwango vya ushamiri zaidi ya asilimia 9 sawa na mara mbili ya kiwango cha Taifa. 

Matokeo ya utafiti kuhusu kiwango cha ushamiri wa VVU kwa upande wa Zanzibar, yanaonesha unaanzia asilimia 0.2 katika Mkoa wa Kaskazini Pemba hadi asilimia 0.8 Mkoa wa Kusini Unguja. 

Ndugu Wananchi, kwa kuzingatia malengo ya Shirika la Umoja wa Mataifa linaloshughulikia UKIMWI Duniani (UNAIDS) ya 95-95-95 (yaani, asilimia 95 ya watu wote wanaoishi na VVU kupima na kujua afya zao; asilimia 95 ya wote waliopima na kuwa na maambukizi ya VVU kuanza kutumia dawa; na asilimia 95 ya wanaotumia dawa wawe wamefubaza VVU), utafiti unaonesha kwamba, kati ya watu wenye umri wa miaka 15 na zaidi wanaoishi na maambukizi ya VVU nchini Tanzania, asilimia 83 wanajua hali zao za maambukizi ikilinganishwa na asilimia 61 ya mwaka 2016/2017. 

Ndugu Wananchi, utafiti pia umeonesha kuwa asilimia 98 ya wanaojua hali zao za maambukizi wameanza kutumia dawa za kufubaza makali ya VVU ambapo awali ilikuwa ni asilimia 94. Pia, wanaotumia dawa za kufubaza makali ya VVU au VVU vimefubazwa ni asilimia 94 ikilinganishwa na asilimia 87 mwaka 2016/2017. 
Kutokana na matokeo hayo, Tanzania imepiga hatua kubwa na imepata mafanikio mazuri katika kufikia malengo ya 95-95-95 ifikapo mwaka 2025. Nitumie nafasi hii kuwapongeza wadau wote na wananchi kwa ujumla kwa ushirikiano uliowezesha kufikiwa hatua hiyo.

Ndugu Wananchi, vidokezo vingine muhimu vya utafiti huu ni pamoja na:  
Mosi:
Uwepo wa tofauti ya msingi kwenye ushamiri wa VVU kwa kuzingatia umri, jinsi na mikoa. Matokeo yakionesha ushamiri mkubwa miongoni mwa wanawake na baadhi ya mikoa ya Tanzania bara. Viwango vya ushamiri ni chini ya asilimia 1 kwenye mikoa yote ya Zanzibar;

Pili:
Matokeo ya jumla yanaonesha wanaume wamefubaza kidogo kuliko wanawake na wakati huo huo vijana wamefubaza kwa asilimia kidogo ikilinganishwa na watu wazima;

Tatu:
Tanzania imefikia lengo la pili na la tatu la UNAIDS tukielekea mwaka 2025 ikionesha kuwepo kwa programu imara za huduma za matibabu kwa wale wanaojua hali zao na kugundulika kuwa wanaishi na VVU;

Nne:
Suala la kuhamasisha upimaji kwa wale ambao hawajui hali zao linabaki kuwa na umuhimu mkubwa ili kufanikisha asilimia 95 ya kwanza; na

Tano:
Ili kufikia azimio la UNAIDS la kutokomeza UKIMWI ifikapo 2030, ni vema kuendelea kujikita kwenye upimaji wa VVU ili kuwabaini watu wenye maambukizi sambamba na kutoa huduma ya matibabu haraka bila kuchelewa kwa atakayegundulika kuwa na VVU. 

Ndugu wananchi, kupitia matokeo ya utafiti huu, tunao ushahidi wa afua zinazoendelea kufanya vizuri na kwa uhakika licha ya uwepo wa vikwazo au changamoto zinazotukabili. Utafiti huu pia umetupatia ufahamu wa hali ya sasa ya maambukizi ya VVU nchini, umetuonesha ufanisi wa afua zilizopo na umetuangazia maeneo muhimu ambayo bado yanahitaji juhudi zaidi. 
Ndugu Wananchi, ni ukweli usiopingika kwamba, ili kuumaliza UKIMWI tunapaswa kubadilisha namna tunavyotekeleza afua mbalimbali. Hii ni kutokana na ukweli kwamba, visababishi vya maambukizi ya UKIMWI vinahitaji kubainishwa sio tu kwenye ngazi ya kitaifa bali kuanzia ngazi ya familia ambako tabia na mitindo ya maisha zinasababisha maambukizi. 

Kwa kutambua hilo, ni imani yangu kwamba tunaweza kuvunja mzunguko au duara la maambukizi mapya ya VVU na vifo vinavyotokana na UKIMWI na hatimaye kushinda mapambano haya. Nitoe rai kwa wadau wote kujielekeza katika kuwekeza kwenye jamii ili matokeo makubwa yaweze kupatikana.

Ndugu Wananchi, nitumie nafasi hii kutoa wito kwa Washirika wa Maendeleo, Taasisi na Mashirika ya Umoja wa Mataifa na Jumuia za Kimataifa kwa ujumla kuendelea kuunga mkono utekelezaji wa afua mbalimbali dhidi ya VVU na UKIMWI nchini ili kufanya muitikio wa UKIMWI nchini kuwa endelevu na himilivu. Serikali inaongoza juhudi hizo kupitia kikundi kazi maalum  katika maandalizi ya Mpango Kazi Endelevu wa muitiko wa VVU na UKIMWI ifikapo mwaka 2024.

CHANGAMOTO

Ndugu wananchi, pamoja na mafanikio yaliyopatikana katika kukabiliana na UKIMWI, ambayo yamewekwa bayana kupitia matokeo ya awali ya utafiti uliofanywa, bado kuna masuala kadhaa ya kufanya ili kuweza kufikia azma ya kumaliza kabisa ugonjwa huu na kuelekeza rasilimali zinazotumika kwenye maeneo mengine ya vipaumbele vya uwekezaji. 

Suala la msingi ni kuratibu uwekezaji unaofanyika kwenye masuala ya UKIMWI ili kubaini maeneo yenye gharama nafuu na ambayo yataleta matokeo makubwa katika kipindi kifupi. Sote tumesikia japokuwa yapo mafanikio katika mapambano dhidi ya UKIMWI, takwimu zilizopo zinaonesha ukubwa wa tatizo hili kwenye jamii yetu. Hivyo basi, lazima tuwe wabunifu ili kufikia malengo ya Kitaifa na Kimataifa.
Suala lingine ni kuendelea kuwepo kwa unyanyapaa.  Watanzania wenzangu, ninapenda sote tufahamu kuwa, kati ya mambo yanayorudisha nyuma juhudi za kudhibiti UKIMWI ni unyanyapaa na ubaguzi. Huu ni mtazamo potofu na hufifisha upatikanaji wa haki kwa baadhi ya watu kuonekana hawastahili na hivyo kutengwa. Unyanyapaa huchochea woga wa kupima kwa hiyari, kupata unasihi na kufuata huduma za ARV kwa wale wanaoishi na VVU. Serikali, haitosita kuchukua hatua kwa yeyote atakayebainika kujihusisha na vitendo vya unyanyapaa na ubaguzi. 

Ndugu Wananchi, vijana ndiyo nguvukazi inayotegemewa na Taifa letu, pamoja na ukweli huo takwimu za hali ya UKIMWI nchini zinaonesha kuwa kundi la vijana na hasa wa kike liko kwenye hatari kubwa ya kupata maambukizi ya VVU. Utafiti umebaini kuwa wengi miongoni mwa vijana wanajihusisha kwenye mazingira hatarishi ikiwemo kufanya ngono zembe, matumizi ya dawa za kulevya na ulevi wa kupindukia. Ninatoa rai kwa mamlaka zinazohusika kwa kushirikiana na wadau na jamii kwa ujumla kuhakikisha kuwa mazingira yanayostawisha vichocheo hivi yanaainishwa na kuondolewa. Mikakati iweke vipaumbele kushughulikia vichocheo hivi na vingine. 
Ndugu wananchi, changamoto nyingine iko katika kuwafikia na kukidhi mahitaji ya watu wenye ulemavu na wazee. Kundi hili mara nyingi linakosa fursa ya kusema mahitaji yao maalum au kusikilizwa kutokana na hali na nafasi zao kwenye jamii. Kama walivyo wananchi wengine, watu wenye ulemavu wanahitaji huduma ya elimu ya UKIMWI, upimaji, matibabu na huduma za afya ya uzazi kwa upana wake.

Ndugu Wananchi, katika hili ninatoa wito kwa taasisi zote zinazoshughulikia masuala ya wazee na Watu wenye ulemavu ziandae mkakati wa ushirikishwaji wa makundi haya kwenye mwitikio wa Taifa wa UKIMWI. Mikakati ya Taifa kuhusu UKIMWI lazima ilenge kuwa na afua na mfumo bora kwa wazee na watu wenye ulemavu ili tuweze kuboresha mwitikio wa kitaifa wa mapambano dhidi ya UKIMWI bila kumuacha mtu yeyote nyuma. 

Ndugu Wananchi, mafanikio katika suala la kujumuisha makundi hayo maalum yatapatikana iwapo mifumo yetu ya takwimu na takwimu zenyewe zitaweka kiashiria cha kujua hali ya mhusika kama ana ulemavu au hapana kama ambavyo takwimu zilizopo zinazingatia jinsia, kiwango cha elimu na hali ya kiuchumi.
MFUKO WA UDHAMINI WA KUDHIBITI UKIMWI (ATF)

Ndugu Wananchi, kama mnavyofahamu, Maadhimisho ya Siku ya UKIMWI Duniani hutumika pia katika kuhamasisha uchangiaji wa Mfuko wa Udhamini wa Udhibiti UKIMWI (AIDS Trust Fund – ATF). Kutokana na uhamasishaji uliofanyika katika kipindi cha Julai 2019 hadi Juni 2023, Mfuko umefanikiwa kukusanya shilingi billioni 4.2.  Kiasi hiki bado ni kidogo ikilinganishwa na mahitaji halisi.  Vyanzo vikuu vya mapato ya Mfuko huo ni kutoka Mfuko Mkuu wa Serikali pamoja na michango ya wadau wa ndani ya nchi ikiwemo ile mbio za marathon ambazo hata leo zimefanyika.
Ndugu Wananchi, leo nimetaarifiwa kuwa zaidi ya wanariadha 200 wameshiriki katika mbio hizo ikiwa ni sehemu ya Maadhimisho ya siku ya UKIMWI Duniani. Ninawapongeza sana washiriki wote kwa kujitolea ili kuchangia Mfuko wa Udhamini wa Udhibiti UKIMWI kwa kupitia mbio hizo. Ninawasihi wadau wa ndani endeleeni kuongeza michango yenu kwenye Mfuko ili uweze kufikia kiwango kinachokidhi mahitaji. 

Ndugu Wananchi, niwahakikishie kuwa Serikali inathamini mchango wa wadau wote ambao ni muhimu sana kwa utekelezaji wa malengo ya kuanzishwa kwa Mfuko huo. Kwa niaba ya Serikali ninawashukuru sana wote mliochangia na leo hii, nitatoa tuzo kwa wachangiaji katika mapambano dhidi ya UKIMWI kupitia Mfuko huo. 
Aidha, kwa kuwa uchangiaji wa Mfuko huo ni endelevu, Serikali inaendelea kutafuta na kubuni vyanzo vingine vya uhakika ili kutunisha Mfuko. 
MAENEO YA MSISITIZO

Ndugu Wananchi, nikiwa naelekea mwisho wa hotuba yangu naomba sasa niweke msisitizo katika maeneo muhimu yafuatayo:

Moja:
Ninawasihi vijana wajitambue na kuthamini maisha yao kwa kujikinga na maambukizi mapya ya VVU. Wadau wote wekeni kipaumbele katika kundi hili muhimu ili kulinusuru na athari za UKIMWI.

Mbili:
Wanaoishi na VVU waendelee kutumia dawa za ARV kwa ufuasi sahihi bila kuacha ili kufubaza VVU na kuimarisha afya zao. Taifa linawategemea.  Serikali itaendelea kuhakikisha huduma za ARV nchini zinapatikana. 

Tatu:
Taarifa zinazotokana na utafiti kuhusu kujua hali ya sasa ya VVU na UKIMWI zitumike kuweka vipaumbele na kuimarisha afua za VVU na UKIMWI. 

Nne:
TACAIDS, Wizara ya Afya na wadau wote wa kudhibiti UKIMWI wabaini na kufanyia kazi maeneo ya uwekezaji yenye gharama nafuu na matokeo makubwa ili kuongeza wigo wa mafanikio,
Tano:
Kampeni za mawasiliano ya mabadiliko ya tabia kupitia njia mbalimbali ziendelezwe ikiwemo kupitia vyombo vya habari na mitandao ya kijamii.
Sita:
Wataalam na wadau wa maendeleo waendelee kushirikiana katika kuchakata taarifa mbalimbali za utafiti kuhusu hali ya sasa ya VVU na UKIMWI ili Serikali iweze kuongeza ufanisi katika maeneo ambayo bado hatujapata mafanikio mazuri na tunapofanya vizuri, basi tuimarishe na kuboresha.
Saba: 
Mikoa na Wilaya zote nchini zitekeleze maelekezo ya kufanya Maadhimisho ya Siku ya UKIMWI Duniani na kutoa huduma stahiki kwa wananchi. Aidha, kila mkoa uandae taarifa ya maadhimisho itakayoainisha huduma mbalimbali za kijamii na kuiwasilisha kwenye Ofisi ya Waziri Mkuu kupitia Ofisi ya Rais TAMISEMI.

Nane: 
Viongozi wa dini na siasa ninaomba mtumie majukwaa mliyonayo kuendelea kusema na kukemea taarifa za ubaguzi dhidi ya WAVIU na kuhimiza upendo na huruma.

Tisa: 
Watanzania wenzangu, tuendelee kupeana elimu kuhusu athari za unyanyapaa na ubaguzi kwa WAVIU. Wadau wa kwanza kutokomeza unyanyapaa ni mimi na wewe.
Kumi: 
UKIMWI bado upo, haubagui umri, jinsia wala kabila. Hivyo basi, kila mmoja abadili mwenendo wake.

KUTAMBUA MCHANGO WA WADAU 

Ndugu Wananchi, Serikali inatambua mchango wa sekta binafsi, Taasisi mbalimbali na wadau wa maendeleo ndani na nje ya nchi katika mapambano dhidi ya UKIMWI. Nitumie fursa hii kutoa shukrani za dhati kwa wadau wetu muhimu ambao wameendelea kuiunga mkono Serikali yetu katika jitihada za kutokomeza VVU na UKIMWI nchini. 

Ninatambua mafanikio yetu yametokana na wadau wengi, lakini ninaomba mridhie niwataje wachache kwa niaba ya wengi. Ninatambua mchango wa mfuko wa Dunia (Global Fund), PEPFAR na Familia ya Umoja wa Mataifa kwa kuendelea kutuunga mkono kwenye ufadhili wa afua za VVU na UKIMWI.

HITIMISHO

Ndugu Wananchi, mwisho kabisa, nirudie kutoa pongezi zangu kwa wananchi wa Mkoa wa Morogoro kwa kufanikisha Maadhimisho ya Siku ya UKIMWI Duniani ya mwaka huu. Nimefurahishwa sana na kiwango cha ufanisi wa maadhimisho haya. Hongereni sana.
Ninawapongeza pia sana wadau wote waliotoa huduma mbalimbali tangu maadhimisho yalipoanza hadi kufikia siku ya leo ambayo ni kilele cha maadhimisho haya. 

Baada ya kusema hayo, sasa niko tayari kuendelea na ratiba ya kutoa tuzo. 

Ahsanteni kwa kunisikiliza.

